
Villreinnemnda for Sogn og Fjordane  
 

                                                            

Sekretariatsadresse: 
Siri Bøthun Naturforvaltning 

6896 Fresvik 
e-post: post@sbnatur.no 

 

 
 
 

 

                                                                                                                                         
MØTEBOK 
 

Styre, råd, utval                               Møtestad                             Møtedato                      Frå – til  
Villreinnemnda for     Hjåen, Naustdal                       18.10.2018                 kl 10.30 - 16.30               
Sogn og Fjordane                                             

 
 
 

Til stades på møtet 
Medlemmer, villreinnemnda for Sogn og Fjordane: Ragnhild Sæle (nestleiar, Jølster), Olav Svoen 
(Naustdal), Astrid Halstensen (Askvoll), Ole Bjarne Hovland (Årdal), Aud Marit Hage (Gaular), Stein 
Vidar Nemeth (Lærdal), Silje Skarstein (Stryn), Kjell Flaten (vara, Førde), Sjur Atle Austrheim 
(Gloppen). 
Inviterte gjester frå villreinutvala: Jan Ove Flaten, Sunnfjord villreinlag (leiar), Jacob Rønnekleiv, 
Førdefjella villreinutval (oppsyn)  
Andre: Siri Wølneberg Bøthun (sekretær), Alf Erik Røyrvik, Naustdal-Gjengedal 
landskapsvernområde (verneområdeforvaltar)  

 

Fråfall 
 
 
 

 
 
Handsama saker 
Haustmøte 2018 (H-18) sak 1 – 6, Det kom til to saker under Ymse (sak 6). 
3 vedlegg: oppsummeringstabellar for villreinjakta i 2018, økonomistatus pr. okt. 18, oversikt over 
handsama saker i 2018.  

 
 

Underskrift 
Møteboka er send ut for godkjenning til medlemmane som deltok i møtet med ei veke frist for kommentar. Møteboka er 
godkjend 04.12.2018 jfr. elektronisk korrespondanse  
 
 
For medlemmane 
 
 
 
 
Siri Wølneberg Bøthun 
sekretær 

 
 
 

Utskrifter 
Utskrift av møtereferatet sendt til: 

Fylkesmannen i Sogn og Fjordane, Villreinutvala for Vest-Jotunheimen, Lærdal/Årdal, Svartebotn, 
Førdefjella og Sunnfjord, Miljødirektoratet, Verneområdestyret for Jotunheimen nasjonalpark, 
Verneområdestyret for Naustdal-Gjengedal landskapsvernområde, Verneområdestyret for 
Jostedalsbreen nasjonalpark, Villrein.no    

Arne J Hauge (Luster, leiar), Eli Merete Hansen Moen (vara, Luster), Krisine Lie (Førde), Hermund 
Mjelstad (Fylkesmannen i Sogn og Fjordane), Reidar Sandal, (Svartebotnen reinsdyrlag), Kjell Olav Cock 
(Lærdal-Årdal villreinutval), Vidar Moen (Vest-Jotunheimen villreinutval).  

Møtet starta med synfaring til Vonavatnet, som ligg i Førdefjella villreinområde. Ved Vonavatnet ligg 
fleire stølar og hytter. Terrenget er inviterande og området vert nytta som aktivitets- og turområde, 
særleg då for folk busett i Naustdal kommune. Parkeringa ved Vonavatnet fungerer som ein viktig 
innfallsport til Naustdal-Gjengedal landskapsvernområde. Synfaringa starta ved parkeringsplassen, 
der Ragnhild Sæle ynskte velkommen. Her fekk me høyre om området si noverande og historiske bruk 
av nemndsmedlem Olav Svoen, som er lokalkjend, m.a. som grunneigar. Me fekk og høyre frå oppsyn 
for villreinutvalet, Jacob Rønnekleiv og frå Olav Svoen, om korleis reinen nyttar området og fjellareala 
omkring. Vidare fekk me høyre om bruken som friluftsområde, og om informasjons- og 
tilretteleggingstiltak, frå verneområdeforvaltar Alf Erik Røyrvik. 
 
Etter synfaringa, før lunsj, presenterte Røyrvik verneområdeforvaltinga sitt arbeid, og litt om villreinen 
sin plass i forvaltinga av verneområdet. Det er viktig å ivareta villreinen og syne omsyn for villrein; som 
ein del av naturverdiane, som ein ansvarsart for Noreg og jfr. bestemmingane i Naturmangfaldlova §§ 
8 - 12. Verneområdeforvaltinga har ikkje høve til å prioritere villrein framom andre omsyn i 
verneområdet, og kan ikkje legge avgjerande vekt på villrein i konkrete saker av di reinen ikkje er 
nemnd konkret som eit av verneformåla. 
 
Sakene på sakslista vart handsama etter lunsj 

Sak H-18 -  1 Godkjenning av innkalling og saksliste  
Innkalling og saksliste vart godkjent.  
 

Sak H-18 -  2 Signering av møteboka for årsmøtet 05.04.2018 
Møtebok frå vårmøtet 2018 er tidlegare utsend og godkjend av medlemmane ved elektronisk svar. 
Utskreve eksemplar vart signert. 
 

Sak H-18 -  3 Val av ordstyrar 
Nestleiar, Ragnhild Sæle, vart vald til ordstyrar. 
 

Sak H-18 -  4 Oppsummering av jakta 2018, stoda i villreinområda 
Statistikkar over fellingsresultat så nær som frå Vest-Jotunheimen var utsend som møtepapir på 
førehand. Oppdatert tabell med fellingsresultat ligg ved referatet. 
 
Dei utvalsrepresentantane som var til stade orienterte om tilstand i stamma frå sine område, og om 
jakta der det har vore jakt. Nemndsmedlem frå Gloppen, Sjur Atle Austrheim orienterte frå 
Svartebotnen. Aina Stokkenes, sekretær for Vest-Jotunheimen villreinvald hadde send ein 
presentasjon om jakta og tilstanden i villreinområdet til Siri Bøthun, som gjekk gjennom denne. Jan-
Ove Flaten orienterte frå Sunnfjord, oppsyn Jakob Rønnekleiv orienterte frå Førdefjella og 
nemndsmedlem frå Årdal, Ole Bjarne Hovland orienterte frå Lærdal-Årdal. 
 
2018 hadde ein god vinter, men ein sein vår og ein varm, tørr sommar, der beitetilhøva i fjellet ikkje 
har vore heilt optimale. Dyra har gått meir spreidd enn vanleg i fleire av områda. Hovudinntrykket er 
likevel at dyra er i normalt godt hald. 
 
 
Svartebotnen villreinområde  
Bestanden er no på snaut 70 dyr. Det vart fødd 12 kalvar i området. Her er ein høg andel bukk, då 
storbukken har vore bevisst spart (mrk. Jfr. opplysningar om struktur frå 2017 vil det, utan avgang, 
være 18 bukk på 3,2 år +. Med ein bestand på 70 dyr er dette 25%).  

Villreinutvalet har teke fram att utfordringa frå nemnda om å lage ein bestandsplan, dette er no under 
arbeid. Villreinnemnda gav ei tilbakemelding om at dette er positivt. Utvalet må heller ikkje gløyme 
kome med ein søknad om valdgodkjenning. 
 
 
Vest-Jotunheimen villreinområde 
Villreinstamma er enno ikkje oppe på ynskt nivå, og ein ville ikkje ha ordinær jakt. Bukkeandelen var 
svært høg og med ein stor andel eldre bukk. Det vart hausten 2017 oppmoda frå Miljødirektoratet om 
å gjennomføre jakt i 2018 slik at ein fekk CWD-prøver frå området.  
 
Det vart tildelt ei kvote på 53 frie løyver med oppmoding om selektivt uttak av bukk for CWD-
prøvetaking. Av desse vart 48 kort delt ut til valda (pga brøkrester). 39 vaksne bukkar vart felt, det er 1 
dyr under målsettinga. Det var mye store bukkar i uttaket, snittvekta var på 83,3 kg. 22 av bukkane var 
85 kg. eller meir, dei 4 største vog 100 kg. 
 
I tillegg til jaktuttaket vart det avliva ein bukk med misstanke om klauvråte (prøve innsend) og ei 
tydeleg sjuk simle, samt at det vart funne ein sjølvdauv bukk.  
 
Vinterstamma var anslege til 306 dyr, det kom til 61 kalvar (anslag jfr. teljing der 55 einskildkalvar var 
talde, kalvetal 28 kalv pr. 100 s/u i den største flokken, som var rekna som representativ). 
 
Etter jakt hadde ein eit anslag på 367 dyr, herunder 217 simle/ungdyr, 61 kalv og 47 vaksen bukk.  
 
 
I Sunnfjord villreinområde 
Vinteren i Sunnfjord var snøtung, særleg i indre delområde, men denne flokken klarte seg bra. I ytre 
område reiste 5 dyr i eit snøras, herav to vaksne simler, to kalvar og ein 1,5 års simle. 
 
Av ein kvote på 15 dyr vart det felt 4 kalv, desse hadde snittvekt på 24 kg., med stor forskjell på første 
og siste felte kalv (hhv. 21,23 kg og 26,26 kg). Det vart skote 5 vaksne simler, med ei snittvekt på 41,5 
kg. Utvalet er nøgde med bukkeandelen no.  
 
Etter jakt har ein 124-125 dyr fordelt på indre: 38, midtre: 54-55, ytre: 32. 
 
11. september starta eit prosjekt for å kartlegge kvaliteten på vinterbeitene (lavmålingar).  
 
 
Lærdal-Årdal villreinområde:  
Det har vore fleire turar i villreinområdet gjennom vinteren for å søke etter dyr, og få eit godt tal på 
bestanden. 23. februar vart det tald 111 dyr i fostringsflokk og ein bukkeflokk på 11. 23. mars vart det 
tald 109 dyr i fostringsflokk. 11. april vart det tald ein bukkeflokk på 11 og ein på 20. Desse 
observasjonane er samla vurdert til å syne at ein hadde om lag 140 vinterdyr i området. Det betyr at 
bestanden ikkje har auka i det heile jfr. bestandsestimatet frå 2017: «Vinterteljinga våren 2017 synte 
148 dyr. Under flyteljing 14. juli vart det funne ein fostringsflokk i kjerneområdet på 117 dyr, av desse 
33 kalv. Villreinutvalet anslår at ein har ca. 180 dyr». 
 
26. juni vart det gjennomført kalveteljing, som synte 43 kalv pr. simle/ungdyr, tald i ein flokk på til 
saman 136 dyr (95 vaksne, 41 kalv). Same dag vart det tald 26 bukkar i ein flokk og 2 som gjekk for 
seg sjølv.   
 
Områdebruken har endra seg ein del, i vinter har dyra vore meir i austlege område nær Øvre Årdal, 
dvs. meir nord-aust enn tidlegare. Etter jakta sto dyra i sør-vest, i fjellområda ovanfor Lærdal sjukehus, 
dette er eit alminneleg nytta område under brunsten. 
 
Det vart ikkje tildelt ordinære fellingsløyve for 2018. Etter oppmoding frå Miljødirektoratet vart det like 
før jaktstart tildelt 15 frie løyver (med dispensasjon frå tidsfristen i hjorteviltforskriften) for å gjere det 
mogleg å felle vaksen bukk for CWD-prøvetaking. Dette vart fylgd tett opp av villreinutvalet, som 
organiserte jakt. Det vart felt 11 bukk, dvs. ein fellingsprosent på 73,3. Jakta fungerte godt. 

Det har beita ein tamreinflokk i nordleg del av området i august månad. Faren for samanblanding er 
stor, ein kan merke seg at 2 av dei felte bukkane hadde avskore øyre, og ein hadde øyremerke. 
Bukkane som vart felte var i god kondisjon, fleire store, men vektene hadde eit spenn frå 65 kg på den 
minste og opp i 90 kg. på dei største.  
 
 
Førdefjella villreinområde 
Stammen i Førdefjella er anslege til 85 dyr etter jakt. Det var færre kalv enn venta i år, i ein flokk på 74 
dyr vart det på seinsommaren tald 15 kalvar, «dette er 10 for lite» meinte Rønnekleiv. Vinteren var 
lang, men den var ikkje spesielt vanskeleg for dyra. Ein har sett ei anna områdebruk i sommar enn 
vanleg. Dyra delte seg i mindre flokkar og gjekk meir spreidd, ein antek at dette skuldast den tørre 
sommaren. Hovudtilhald har vore kring Storevatnet, Granhuka og Måsevassdalen. Utover hausten 
vart beitet friskare att. Det har vore noko diskusjon kring bukkeandel, men utvalet meiner det var 
overvekt av bukk. Det er bra med storbukk, og ein har prioritert å felle 1,5 år bukk på 
simle/ungdyrkorta. 
 

Sak H-18 -  5 Orienteringar 
i) Økonomistatus. Nemnda forventar eit overskot på 20.400. Dette tilsvarer om lag dei midlane 

som er avsett i budsjettet til formidlingsarbeid. Det vart bestemt at arbeidsgruppa for 
formidling skulle samlast til møte før jul.    

ii) Status i viktige saker. Det vart gjort ein gjennomgang på status i høyringssaker nemnda har 
gjeve uttale om, jfr. utdelt oversikt over saker i 2018 (vedlagt), det vart vidare orientert 
kring viktige saker, og frå forum der nemnda er involvert. 

• Orientering om CWD; sekretær ga ein gjennomgang av prøvetaking i andre 
villreinområde og status for Nordfjella og hjorteviltstammene elles. Det er ikkje gjort 
nye funn av CWD på rein. 

• NVS har gjennomført eit kartleggingsprosjekt med grovkartlegging av villreinen sin 
arealbruk og viktige trekkvegar i dei villreinområda som ikkje er kartlagde til no. Dette 
var eit oppdrag for Miljødirektoratet, som eit grunnlag for deira innspel til NVE sitt 
arbeid med nasjonal ramme for vindkraft. Sunnfjord og Lærdal-Årdal fekk nye kart 
med skissert områdebruk, Vest-Jotunheimen vart supplert med områdebruk i aust. 
Svartebotnen og Førdefjella ligg utanfor utgreiingsområdet i høve vindkraft, 
Førdefjella har dessutan ein kartlegging frå 2012. 

• Rådgjevande utval for verneområdestyret for Utladalen og Jotunheimen hadde møte 
17. september, Arne J Hauge deltok for nemnda. 

•  Rådgjevande utval for verneområdestyret for Naustdal-Gjengedal skal ha møte 24. 
oktober. 

• Gjengedalen kraftverk som ville ha gjeve inngrep i Førdefjella villreinområde, der 
nemnda ga uttale i 2014, er endeleg avslutta i 2018. Utbygginga fekk ikkje konsesjon 
av OED trass positiv innstilling frå NVE. Omsyn til anadrom fisk og naturverdiar knytt 
til fossefall, bekkekløft og bergvegg var avgjerande for avslaget. 

• Søknad om fornya konsesjon for Fortun-Grandfaste, der nemnda ga uttale i 2017, er 
ikkje ferdig handsama i NVE. 

• Gloppen kommune har tildelt nye leigekøyringsløyver, nemnda var bede om innspel i 
saka. Nokre av nemnda sine innspel er tekne med, andre ikkje, kopi av løyvet vart delt 
ut i møtet. 

 
 

Sak H-18 -  6 Ymse 
i) Besøksforvaltingsstrategi for Naustdal-Gjengedal landskapsvernområde 
Besøksforvaltingsstrategi for Naustdal-Gjengedal landskapsvernområde er lagt ut på høyring i tida 
etter utsending av innkalling med agenda til nemndsmøtet. Sekretær hadde gått gjennom planen 
men ikkje hatt tid til å lage ei skriftleg saksutgreiing. Noterte moment vart nemnd i møtet. 
Verneområdeforvaltaren fortalde om hovudtrekk frå planen og svarte på spørsmål. Han vart 
utfordra frå møtet m.a. i høve til kva som bør peikast ut som sårbart i området. Det vart stilt 

spørsmålsteikn ved målet om auka bruk av kommersielle aktørar, nemnda meiner at 
verneområdeforvaltinga si viktigaste oppgåve er å drive informasjon, men ikkje spesifikt å legge til 
rette for næringsutvikling. Det vart bestemt at sekretær skriv eit framlegg til høyringsuttale basert 
på dei momenta som kom fram i møtet, som sendast til nemndsmedlemmane for godkjenning. Det 
var høvesvis god tid att i høve til høyringsfrist. 
 

 
ii) Kommuneplan for Luster kommune, arealdelen 
Gjennom villreinutvalet for Vest-Jotunheimen har nemnda vorte klar over at kommuneplan for 
Luster er lagt ut på høyring. Det vart vitande etter at innkalling med agenda var send ut til nemnda, 
sjølv om høyringa var opna før dette. Nemnda var ikkje tilskreve som høyringspart trass i at me 
bad om dette i førre runde av kommuneplan for Luster for 4 år sidan. 
 
Sekretær la fram dei delane av planen som er relevante i høve til villrein i ein enkel presentasjon, 
det vart diskutert kring desse. Viktige moment: 

• Det er ingen føreslegne nye hyttefelt, men lagt opp til vidareføring av to små felt som 
nemnda har akseptert i førre kommuneplan. Nemnda har ikkje merknad til dette. 

• Ang. område avsett til sommarskisenter på Sognefjellet; nemnda bør åtvare mot uroing av 
trekkveg. Det kom fram at området ikkje har vore nytta aktivt. Nemnda bed om at 
reguleringa vert fjerna. 

• Ang. skutergarasje (nytt næringsareal nær Turtagrø) – bygget er naudsynt for 
redningsarbeid for Raude kross, det er ikkje kommersielle interesser knytt til tiltaket. 
Nemnda aksepterer reguleringa. 

• Omsynssone for villrein synast ikkje med skravur i plankartet. Nemnda etterlyser dette. 
 
Det vart bestemt at sekretær skriv ei uttale jfr. synspunkta som kom fram, uttalen godkjennast av leiar 
og nestleiar før innsending. (MRK: Det vart teke inn eit moment i uttalen spelt inn frå villreinutvalet for 
Vest-Jotunheimen om å gjere bestemmingane om omsynssone for villrein juridisk bindande og ikkje 
berre rådgjevande, sjølv om dette ikkje var framme i møtet). 
 
 
Møteslutt kl. 16.30 
 
22.11.2018, Siri Wølneberg Bøthun (sekretær/referent) 


